CRONOLOXÍA 

1979 
A Corporación constituíuse o 20 de abril de 1979 e José Antonio Souto Paz, candidato da Unión de Centro Democrático (UCD), foi elixido alcalde co apoio de Alianza Popular. En setembro de 1981, Souto Paz presentou a súa dimisión e foi substituído como alcalde por Marcial Castro Guerra, concelleiro da UCD.

1983
O PSdeG-PSOE triplica os resultados de 1979, e así pode formar goberno co apoio do Partido Liberal e do Partido Comunista de Galicia. Xerardo Estévez toma posesión como alcalde, ocupando a alcaldía ata abril de 1986, momento en que foi deposto por unha moción de censura provocada pola ruptura do pacto por parte do Partido Liberal. O novo goberno municipal constituíse o 5 de maio de 1986 e a alcaldía recaeu, grazas ao apoio do Partido Liberal e a UCD, en Ernesto Viéitez Cortizo, voceiro de Alianza Popular (AP) no concello compostelán. 

1987
Xerardo Estévez retorna á alcaldía arroupado pola primeira maioría absoluta acadada polo PSdeG-PSOE. 

1991  

O PSdeG-PSOE volve a revalidar nas urnas a maioría absoluta e outra volta Xerardo Estévez colle o bastón de mando da cidade. Desde ese momento, a Corporación municipal integrará unicamente tres forzas políticas: o PSdeG-PSOE, o Partido Popular e o Bloque Nacionalista Galego.

1995
O PSdeG-PSOE non acada a maioría absoluta. Xerardo Estévez continúa como alcalde ao encabezar a lista máis votada e goberna en solitario. En xuño de 1998 anuncia a súa decisión de retirarse da vida política e a súa intención de non presentarse novamente ás eleccións municipais. A súa retirada fíxose efectiva o 19 de decembro de 1998, sendo substituído polo socialista Xosé A. Sánchez Bugallo. 

1999
Sánchez Bugallo toma posesión como alcalde co apoio do BNG, que se integrou no goberno municipal con 5 concelleiros. 

2003
Reedítase o pacto de goberno entre PSdeG-PSOE e BNG, confirmando novamente a Xosé A. Sánchez Bugallo na alcaldía.

2007  

Reelíxese a Xosé A. Sánchez Bugallo como alcalde. Seguindo un acordo de goberno establecido o 16 de xuño de 2007, o PSdeG-PSOE goberna de novo en coalición co BNG. 

ALCALDES

José Antonio Souto Paz (Pontevedra, 1938) 

É doutor en Dereito e catedrático da Universidade. Ostentou os cargos de decano da Facultade de Dereito de Santiago, alcalde de Santiago (1979-81), deputado nas Cortes e no Congreso, deputado da Xunta de Goberno do Colexio de Avogados de Madrid e asesor do Defensor do Pobo. 

Marcial Castro Guerra. (Santiago de Compostela, 1934) 

Foi Concelleiro no Concello de Santiago e Secretario Xeral Técnico da Consellería de Pesca, Marisqueo e Cultivos Mariños da Xunta de Galicia, entre outros cargos.

Xerardo-Denís Estévez Fernández (Santiago de Compostela, 1948) 

Cursou Arquitectura e Socioloxía en Barcelona. Exerceu como arquitecto, entre os seus numerosos proxectos destaca o pavillón polideportivo e a Facultade de Física da Universidade de Santiago e, entre os seus traballos de investigación, a Colexiata de Sar e a ordenación do tráfico rodado e peonil no centro histórico da cidade. É autor de numerosas publicacións, artigos e colaboracións en diversos medios, foi poñente en diversos congresos e ten pronunciado múltiples conferencias en todo o mundo, tanto no seu ámbito profesional como en relación co Camiño de Santiago. Foi deputado no Parlamento Galego, concelleiro da cidade e deputado do Congreso pola provincia de A Coruña entre outros cargos desempeñados.

Ernesto Viétez Cortizo (Pontevedra, 1921) 
Presidente da Real Academia Galega das Ciencias, Doutor en Farmacia, catedrático de Universidade e Profesor de Investigación. Desempeñou entre outros os cargos de decano da Facultade de Ciencias e Biolóxicas, director do Instituto de Investigacións Agrobiolóxicas de Galicia presidente da Federación Europea de Sociedades de Fisioloxía Vexetal, presidente da Federación Galega do Deporte Universitario, presidente da Sociedade Española de Fisioloxía Vexetal e membro da Comisión Internacional Castaño (FAO). 

Xosé Antonio Sánchez Bugallo (Teixeiro - Curtis, 1954)

A súa vocación política nace e desenvólvese nos movementos políticos universitarios e antifranquistas dende moi novo. Está vencellado co Concello de Santiago de Compostela desde o ano 1983, no que comeza desempeñando a responsabilidade de Xefe de Gabinete da Alcaldía. Nas eleccións municipais de 1987 entrou como concelleiro electo polo PSdeG-PSOE e dende aquela asumiu moitas e diversas delegacións, destacando polo éxito da súa xestión en cada unha delas e pola capacidade negociadora e de consenso.

Sánchez Bugallo foi elixido alcalde de Santiago de Compostela por primeira vez o 23 de decembro de 1998 relevando ao seu compañeiro de Corporación Xerardo Estévez, logo da renuncia deste, nun proceso de sucesión e renovación sen conflitos. No seu mandato conseguiu que Compostela acadara o Estatuto de Capitalidade, que viña procurando dende hai 20 anos. Tamén programou e xestionou con éxito a Capitalidade Cultural Europea do ano 2000, que a Santiago de Compostela lle correspondeu compartir con outras oito cidades europeas.

Un dos seus éxitos como alcalde é a axilización da xestión urbanística. No seu primeiro mandato concedéronse máis de 6.000 novas licencias para vivendas e iniciouse a construción de mil duascentas vivendas protexidas. Impulsou a revisión do Plan Xeral de Ordenación Municipal que definirá o crecemento urbano, comercial e industrial da vindeira década. Puxo en marcha o Plan Estratéxico da cidade e conseguiu que o 90% dos acordos do Concello se aprobasen por unanimidade.

